
ВОВЕД 

Современиот облик на финансиски пазари постои од крајот на деветнаесетиот век, кога 
централните банки во поголемите и поразвиени земји основале и организирале во почетокот 
национални, а подоцна и меѓународни финансиски пазари. 

Финансискиот пазар претставува организиран метод на трансфер на акумулацијата и парични 
фондови меѓу економските субјекти со суфицитни и економските субјекти со дефицитни 
финансиски фондови. 

Глобализацијата на финансискиот пазар е условена од структурни промени во функционирањето 
на светското стопанство. Овој процес се менувал по интензитет и квалитет, во зависност од 
динамиката на промени во светското стопанство. Со оглед на тоа, можат да се забележат четири 
периоди релевантни за анализа на глобализацијата на финансискиот пазар. 

1. Дефинирање на глобалниот финансиски пазар 

Првата фаза започнува кон средината на шеесеттите години од XX век кога се случиле следните 
промени: 

1) формирани се еконономски интеграции меѓу хомогените групации на земји, 

2) експанзивно се развивале меѓународните трговски односи, 

3) во развиените пазарни стопанства крупните корпорации го интернационализирале своето 
работење, 

4) се релативизирале ограничувањата во функционирањето на меѓународниот финансиски систем 
со се поголема катализаторска улога на меѓународните финансиски организации. 

Втората фаза на глобализација се врзува за седумдесеттите години од XX век кога се 
интензивирани финансиските односи, посебно оние на меѓународното банкарство. 

Тоа се објаснува со следните појави: 

1) со зголемување на платно-билансните дебаланси во рамки на групацијата на развиените земји, 
кои се предизвикани со првиот и вториот нафтен шок во 1973 и 1979 година, 

2) со појава на земјите во развој кои се производители и извозници на нафта и кои по тој основ 
остварувале огромни платно билансни суфицити, 

3) се формирале нови центри за штедење и инвестиции, 

... 

